
111

Questo in guerra tornò pe ro gran scorno;

Lê parla a j'âtri pœu con ciù arroganza:

E menaçça, e ferisce, onde rettorno

Fà contro ri arme, chi ha dre arme temanza

Così Emiren mette in sæsto dro corno

Ra mêgio parte, e o n'è fœu de speranza.

Tizaferno ciù dri âtri inanimî

Ro fa, che mai feççe atto de fuzzî.

Anzi lì o feççe cose de stupô.

I Normandi, e i Fiamenghi foin desfæti;

Son per sò varentîa, e per sò suô

Gernê, Roggiê, Gheardo in terra andæti.

Pœu, che a ra meta dell'etærno onô

Ra vitta breve sperlongò co i fæti:

Stimando questa comme un pô de paggia,

Andò ond'era ciù aççeiza ra battaggia.

Rinardo o visse, e si ben poee cangiaoù

L'azzurro in cremexi dra sò armadûa;

E l'aquila ro becco insangonaoù

S'aggie, e ri artiggi, lê l'ha conosciûa.

Aoura sì (o disse) che son mâ paraoù;

Macon aggiutto in questa congiontûa,

Consola Armidda! Se son vinçitô,

Re sò arme int'ra moschea porto pe invô.

Così o pregava, e ra preghêa andò spersa

Perchè sordo Macon no ro sentiva.

Comme un Lion, che con ra côa se sfersa,

E ra feroçitæ sveggia nativa;

Ri sdegni sò così est'añima persa,

D'amô a ra mœua, e a e sciamme agussa, e aviva

Tutte re astuzie con ra forza azzonze,

E streito in arme ro cavallo ponze.

Ma contro lê, che in atto conoscè

D'assâtatô, ro Cavaggêo Latin

Spronò ro sò; fe scialla, e se vozè

Per veì ra giostra, chi gh'era vexin.

Tante, e diverse botte lì se dè

L'Eroe d'Italia con ro Saraxin,

Che ri âtri stupîi se smentegon

Squæxi ra raggia, e re arme un pô fermon.

Un batte appeña, e l'átro batte, e inciaga

Ciù forza avendo, avendo arme ciù dûe.

Tizaferno de sangue un campo allaga

Con l'ærmo aværto, e scuddo o non ha ciûe.

Dro sò malemmo vè ra bella maga

Ro corpo infermo, rotte re armadûe;

E ri compagni asmæ, che se pœu dî,

Ch'aggian ra vitta appeiza a un pô de fî.

De tanti bravaççoin, dri quæ guarnîa

Sciù ro carro era, lê restá soletta,

Temme d'esse piggiâ, ra vitta ha in hîa

Ne ciù spera vittoria, ni vendetta.

Mêza tra infuriâ, e sbigottîa

Câra, e andando comme ra staffetta

Sciu'n cavallo de sprescia van con lê

Sdegno, e amô, comme doî chen levrê.

